
ABSTRAK 
 
 

Kajian ini bertujuan mengenal pasti hubungan dan pengaruh amalan kepimpinan 
servan, kompetensi komunikasi, personaliti guru besar serta budaya organisasi 
sekolah terhadap motivasi kerja guru. Kaedah tinjauan melibatkan 480 orang guru 
sekolah rendah yang mendapat Tawaran Baru di Sarawak ini, menggunakan soal 
selidik amalan kepimpinan servan (Laub, 1999), kompetensi komunikasi (Valentine, 
1981), personaliti guru besar (Goldberg, 1999), budaya organisasi sekolah 
(Wallach, 1983) dan motivasi kerja guru (Farmer, 2010) sebagai alat ukur kajian. 
Data dianalisis menggunakan perisian SPSS 20.0 dan AMOS 21.0, melibatkan Ujian-
t, ANOVA Sehala, Korelasi Pearson, Regresi Berganda dan Analisis Laluan (SEM) 
pada aras signifikan p<.05. Dapatan kajian menunjukkan terdapat perbezaan skor 
min yang signifikan kompetensi komunikasi guru besar, budaya organisasi sekolah 
dan motivasi kerja guru berdasarkan ciri demografi. Analisis Korelasi Pearson 
menunjukkan terdapat hubungan yang signifikan amalan kepimpinan servan dan 
personaliti guru besar dengan kompetensi komunikasinya. Keputusan juga 
menunjukkan terdapat hubungan yang signifikan amalan kepimpinan servan, 
kompetensi komunikasi dan personaliti guru besar dengan budaya organisasi 
sekolah. Didapati juga terdapat hubungan yang signifikan amalan kepimpinan 
servan, kompetensi komunikasi, personaliti guru besar dan budaya organisasi 
sekolah dengan motivasi kerja guru. Analisis Regresi Berganda menunjukkan 
amalan kepimpin servan memberi pengaruh yang signifikan terhadap kompetensi 
komunikasi guru besar dan budaya organisasi sekolah. Keputusan juga 
menunjukkan budaya organisasi sekolah memberi pengaruh yang signifikan 
dominan terhadap motivasi kerja guru. Analisis Laluan menunjukkan terdapat 
hubungan secara langsung dan tidak langsung yang signifikan pemboleh ubah tidak 
bersandar dengan pemboleh ubah bersandar. Justeru, aspek-aspek ini perlu diberi 
perhatian oleh pentadbir dalam usaha meningkatkan motivasi kerja guru, demi 
kelangsungan kecemerlangan sekolah. 

ABSTRACT 
 
 

THE RELATIONSHIP OF SERVANT LEADERSHIP PRACTICES, 
COMMUNICATION COMPETENCIES, PERSONALITY OF PRINCIPALS AND 

SCHOOL ORGANIZATION CULTURE TOWARD TEACHERS’ WORK 
MOTIVATION 

 
The purpose of this research is to identify the relationship and influence of servant 
leadership practices, communication competencies, personality of principals and 
school organization culture toward teachers’ work motivation. This quantitative 
survey research involved 480 teachers of New Deal primary school. The instrument 
used were questionnaire servant leadership practices (Laub, 1999), communication 
competencies (Valentine, 1981), personality of principal (Goldberg, 1999), school 
organization culture (Wallach, 1983) and teachers’ work motivation (Farmer, 2010). 
The data were analysed using SPSS 20.0 and AMOS 21.0, involved T-test, One Way 
ANOVA, Pearson Correlation, Multiple Regression and Path Analysis (SEM) with 
significant level p<.05. The findings showed that there were significance 
differences in mean scores of communication competencies of principals, school 
organization culture and teachers’ work motivation based on demographic 
characteristics. Pearson Correlation analysis showed significant relationship 
between servant leadership practices and personality of principals with their 
communication competencies. There were also significant relationship between 
servant leadership practices, communication competencies and personality of 
principals with school organization culture. The finding also revealed significant 
relationship between servant leadership practices, communication competencies, 
personality of principals and school organization culture with teachers’ work 
motivation. Multiple Regression analysis showed that there was a significant 
influence of servant leadership practices towards communication competencies of 
principals and school organization culture. The result also showed that school 
organization culture was the most dominant influenced factor of teachers’ work 
motivation. Path Analysis showed that there were significant direct and indirect 
relationships independent variables and dependent variable. Hence, these aspects 
should be considered by administrators in its effort to enhance teachers’ work 
motivation and sustain school performance. 

BAB 1 

 

PENDAHULUAN 

 

 

1.1  Pengenalan 

Fenomena globalisasi dan liberalisasi yang semakin mencabar alaf ini memerlukan 

penguasaan ilmu yang mantap dalam menghadapinya. Penguasaan ilmu yang 

mantap khususnya dalam kalangan modal insan yang ada, akan membolehkan 

sesebuah negara itu terus berdaya saing dan bersedia berhadapan dengan pelbagai 

cabaran. Kelangsungan untuk berdaya saing dan mengatasi pelbagai cabaran ini 

sudah tentu memerlukan modal insan yang berkualiti dan berpengetahuan, untuk 

terus merealisasikan agenda pembangunan negara. Modal insan yang memiliki ilmu 

yang mantap berupaya bertindak kreatif dan pantas terhadap pelbagai perubahan 

yang berorentasikan penjanaan dan penggunaan ilmu pengetahuan. Atas kesedaran 

ini maka pihak kerajaan telah melaksanakan transformasi terhadap sistem 

pendidikan semasa supaya modal insan yang berkualiti dapat dilahirkan.  

 

Pelaksanaan transformasi pendidikan ini semestinya memerlukan 

pendekatan dan strategi baharu agar setiap pelajar mampu memiliki dan menguasai 

kemahiran yang diperlukan dalam abad ke-21, seperti berfikiran kreatif dan kritis, 

serta menggalakkan perkembangan sahsiah yang holistik dan seimbang. 

Transformasi pendidikan yang dilaksanakan bukan sekadar menambah bilangan 

kakitangan dan kemudahan, malah menjurus kepada usaha untuk memahami dan 

menambah baik proses pengajaran dan pembelajaran. Bertepatan dengan usaha 

menzahirkan hasrat menjadikan sistem pendidikan sebagai penjana kepada agenda 

pembangunan negara, maka pihak kerajaan telah mengambil inisiatif dengan 

memperkenalkan Pelan Induk Pembangunan Pendidikan (PIPP). Pelan 

pembangunan pendidikan ini menggariskan beberapa perubahan yang antara lainya 

menekankan aspek pendekatan pembelajaran murid, kaedah pemilihan guru, 

latihan guru, penyediaan ganjaran kepada guru dan pemimpin sekolah serta 

pendekatan pengoperasian kementerian. 

 

Strategi yang disusun untuk mencapai matlamat ini memberi keutamaan 

kepada kualiti pengajaran dan pembelajaran, akses kepada maklumat yang 

diperolehi, kebertanggungjawaban dan ketelusan, serta persekitaran dan 

infrastruktur pembelajaran yang sesuai. Pada masa yang sama, penekanan juga 

dihalakan kepada usaha memperkasakan kepimpinan sekolah menerusi 

pemantapan kaedah pemilihan, latihan persediaan dan pementoran sokongan. Oleh 

hal yang demikian, berasaskan strategi yang disusun guru dan guru besar dilihat 

berperanan besar dalam menggalas tanggungjawab ini. Guru dan kepimpinan 

sekolah boleh dianggap sebagai pemacu yang penting bagi keberhasilan pelajar. 

Justeru itu, aspek yang melibatkan motivasi kerja guru yang pada dasarnya dijana 

oleh kepimpinan sekolah perlu diberi perhatian yang serius. Hal ini kerana, 

kesungguhan guru dalam melaksanakan tanggungjawab serta keupayaan guru 

besar dalam memimpin adalah aspek penting yang menentukan ‘jatuh bangunnya’ 

atau ‘cemerlang gagalnya’ sesebuah sekolah. 

 

Guru yang bermotivasi serta mempunyai semangat untuk mendidik yang 

tinggi, sentiasa sedar akan tanggungjawabnya. Kesedaran ini akan memberi 

kekuatan kepadanya untuk melaksanakan tanggunjawab tanpa rasa jemu dan 

bosan. Rasa tanggungjawab yang didorong oleh motivasi ini akan menyebabkan 

seseorang guru itu sentiasa berusaha membantu dan membimbing pelajar untuk 

menimba ilmu pengetahuan sehingga mencapai kecemerlangan. Selain itu, guru 

yang bermotivasi akan sentiasa berfikiran positif dan menerima segala cabaran 

kerja yang diberikan demi mencapai kepuasan kerja. Guru yang bermotivasi tinggi 

juga menganggap cabaran itu sebagai batu loncatan untuk berusaha dengan lebih 

gigih dalam meningkatkan prestasi diri, kecemerlangan pelajar dan keberkesanan 

sekolah. Dalam usaha menggerakkan guru-guru untuk mencapai keberkesanan 

sekolah, guru besar harus berupaya mempraktikkan amalan kepimpinan yang 

mantap, memiliki kompetensi komunikasi dan personaliti yang seimbang serta 

mampu mewujudkan budaya organisasi sekolah yang baik agar dapat 

meningkatkan motivasi kerja guru dan stafnya.  

1.2  Latar Belakang Kajian  

Organisasi Pendidikan adalah sebuah organisasi besar yang diletakkan peranannya 

untuk membentuk dan mencorakkan masa depan negara. Peranan dan 

tanggungjawab ini semestinya digalas oleh warga pendidik khususnya di sekolah. 

Sebagai sebuah organisasi yang berperanan penting dalam membangunkan modal 

insan untuk generasi yang akan datang, tanggungjawab yang dipikul oleh guru dan 

guru besar di sekolah amat besar (Hussein, 2008). Tanggungjawab ini bukan 

sesuatu yang mudah memandangkan tuntutan masyarakat dan desakan semasa 

yang mahukan pelajar memiliki kemahiran yang menyeluruh. Senario yang sedikit 

membimbangkan sistem pendidikan negara adalah ketidakupayaan pelajar kita 

untuk bersaing dengan lebih baik di peringkat antarabangsa. Diteliti dari perspektif 

yang global dengan mengambil kira penyertaan Malaysia dalam Trends in 

International Mathematics and Science Study (TIMSS) dan Programme for 

International Student Assessment (PISA) pada tahun 2009, menunjukkan negara 

kita berada pada kedudukan tercorot sekiranya dibandingkan dengan 74 buah 

negara peserta yang turut serta di dalam program tersebut (KPM 2012). Situasi ini 

sudah tentu membuka mata semua pihak untuk berganding bahu ke arah usaha 

meningkatkan lagi keberkesanan sistem pendidikan negara. 

 

Kejayaan dan keberkesan institusi pendidikan khususnya di peringkat 

sekolah sering dikaitkan dengan guru-guru yang mempunyai motivasi kerja yang 

tinggi serta komited dalam mendidik para pelajar (Barnett dan McCormnick, 2003; 

Alimuddin Mohd Dom, 2006). Menurut Briggs dan Wohlsletter (2003), guru-guru 

akan bermotivasi untuk terus mencapai matlamat organisasi sekolah, sekiranya 

segala usaha dan kerja keras mereka dihargai dan diberi layanan adil oleh guru 

besar. Sementara itu Hoy dan Miskel (2005) dan Hayden (2011), menjelaskan 

motivasi guru yang tinggi berupaya meningkatkan pencapaian akademik pelajar 

melalui kesungguhan dalam melaksanakan sesi pengajaran dan pembelajaran sama 

ada di luar atau di dalam bilik darjah. Walau bagaimanapun, pandangan ini berbeza 

dengan senario pencapaian akademik pelajar sekolah rendah di Sarawak. Mengulas 

analisis Jabatan Pendidikan Negeri Sarawak (2013), berhubung pencapaian 

akademik pelajar sekolah rendah di Sarawak sekiranya diukur berdasarkan 

pencapaian Ujian Penilaian Sekolah Rendah (UPSR) dan Gred Purata Sekolah (GPS), 


